
HEADLINES  ( EVENING ) 

 

1. Health Minister Pi Lalrinpuii'n Mizoram private hospital MUHCS zawm lo te 

chu an rate a san em avangin sorkarin inremna a la siampui ngam rih lo a ti. 

 

 

2. Mizoram Legislative Assembly Budget Session chuan “The Mizoram 

(Prevention of Public Land Encroachment) Bill, 2026” chu vawiin khan 

lungrual takin a pass. 

 

 

3.  Prime Minister Narendra Modia chuan AI chu mitin huapa hman thiam a 

pawimawh tih a sawi. 

 

 

4. Supreme Court chuan a thlawna thil sem tam lutuk chuan ram 

eibar hmasawnna a ti thuanawp a ti  

 

<><><> 

 

SESSION-MUHCS 

 

Health Minister Pi Lalrinpuii'n Mizoram private hospital MUHCS zawm lo te 

chu an rate a san em avangin sorkarin inremna a la siampui ngam lova,  inbiakna a 

kalpui mek thung a ti. 

 

He thu hi vawiina zawhna leh chhanna hunah sawiin, Health Minister chuan 

Mizorama private damdawiin lian te MUHCS hman tir an duh hle a, hetihlai hian an 

rate a san em avangin Mizoram sorkar chuan inremna a la siampui ngam lo a ti a, 

Mizoram pawna MUHCS empanelled private hospital te rate chu a tlawm zawk hle a 

ti bawk.  

 

Minister chuan Mizorama private damdawi in lianah te chuan emergency leh 

thih leh dam inkar (life threatening) ah chuan luh theih a nih thu sawiin, an claim 

size a lian hle a, phai lam damdawi ina in tirh aiin an claim size a lian zawk a ti a, 

Minister chuan tun dinhmunah Mizoram chhunga private Hospital 16 leh Day Care 

Centre 3 te bakah Mizoram pawna private Hospital 33 te chuan MUHCS an zawm 

tawh tih tarlang bawk.  

 

Byte: Health Minister Pi Lalrinpuii 

 

 Zawhna chhangin, Health Minister chuan kumin February ni 3 thleng khan 

Empanelled Hospital a damlo refer mi 2,837 te Bill Cheng Vaibelchhe Sawmhnih 



Panga Nuai Sawm Pakhat Singnga Sang Hnih leh Sawm Pasarih chu Mizoram 

Sorkarin a bat sak a ti. 

 

MUHCS atana US Dollar maktaduai 108 puk tur chu Sorkarin Corpus Fund 

atana dah turin thutlukna a siam avangin MUHCS in ziah luh na fee tih hniam tumna 

a awm lo a ti bawk a, BPL Card nei lo mi rethei chhungkuate tan Sorkar-in MUHCS 

a inziahluh man tih hniam tumna a awm lo tih sawiin tun dinhmunah mi nuai 11, 

sing 5, sang 4 chuang chu MUHCS-ah an inziaklut tawh a, chung zinga nuai 2, sing 

2, sang 2 te chu Golden Card nei an ni a ti.   

 

MUHCS in ziah luh theih hun chu hawn reng a ni dawn lo tih a sawi bawk a, 

kumin kum kal mek 2025-26 chhungin state Grant-in Aid (GIA) bakah sorkar 

hnathawk, pensioner leh MUHCS zawmtute thawhkhawm chu cheng vbc 154.37 a 

ni a ti a,  chung zinga cheng nuai 11.99 chu thla tina sorkar hnathawk te thawh niin, 

cheng vbc 55 chu pensioner te thawh a ni a, cheng vbc 6.54 chu mipui nawlpui te 

atanga lut a nih thu a sawi bawk a ni. 

 

<><><> 

SESSION-SUPPLY 

 

Food Civil Supplies & Consumer Affairs Minister Pu B Lalchhanzova chuan 

thla 10 chhung vawikhatmah buhfai khul lo te chuan Retailer te an tihbuai thin 

avangin an khul duh hma chu Godown atanga pe rih lo turin thutlukna an siam a ti.  

 

Vawiin sessiona zawhna leh chhanna hunah he thu hi sawiin Splly Minister 

chuan,   card var a buhfai cheng 30 a khul zinga mi harsa te tan Mizoram state 

special ration package card sen an siam a, card sen a awm te chuan ration buhfai kg-

ah cheng 20 in an la thei dawn a ti a, tun dinhmunah mi sing 7 vel card senah an 

thun tawh a, Food, Civil Supplies department chuan mi sing 6 vel allotment thar a 

chhuah leh tawh a ti. Card var a la awm zinga dinhmun harsa zual an awm a nih 

chuan an awmna huamchhung DSCO  mawhphurhna a ni tawh dawn tih sawiin,  

Retailer-in card var-ah kg-ah cheng 2, card pawl leh card eng-ah kg-ah cheng 3 

hlawh tawh se tih chu Sorkar kumtharah a hlawhtling dawn tih a sawi bawk a ni.  

 

Byte: FCS&CA Minister Pu B Lalchhanzova 

 

Supply Minister Pu B Lalchhanzova chuan, rualbanlo leh piangsual bakah 

kum lama upa tawh fingerprint pek theih loh avanga delete an awm nia sawi chu 

sorkarin a hriatpui lo a, hetiang a thleng a nih chuan sorkarin ruahmanna a siam 

dawn a ti a ni.  

 

<><><> 

SESSION-GST AMENDMENT BILL 

 

Mizoram Assembly Budget Session vawiina thukhawm chuan GST dan 

siamthatna The Mizoram Goods and Services Tax (First Amendment) Bill, 2026 chu 

lungrual takin a pass. 

 

Bill puluttu, Chief Minister Pu Lalduhoma chuan GST Act chu siamthat a har 

hle a, central leh state sorkar in anmahni thu in an ti ngawt thei lova GST council 

chu a thuneitu ber a ni a ti a,  GST council chuan a tul anga ruahmanna siamin  

Finance Bill-ah a luh hnuah GST ACT bakah a kaihhnawih dang Income Tax Act, 

Custom Act, Central Excise Act siamthat ngai te chu a keng tel nghal bawk thin a ti 



a. Sorkar laipuiin kum 1 dawn an lo amend tawh chu GST Council-in siamthat leh 

ngai a tih avangin amendment rawtna chu state tinin an zawm ve a ngai a, 

Mizoramah pawh The Mizoram Goods and Services Tax (First Amendment) Bill, 

2026 chu putluh a ni a ti.  

 

He bill siamthatna in a tum ber chu section hrang hrang 12 leh schedule 3 te 

tih danglam a ni. He hunah hian Chief Minister chuan kumin January thla thlenga 

Mizoram GST dawn zat chu cheng vbc 758.38 a nih thu a sawi bawk a ni. 

 

He Bill hi member ten an sawiho hnuah House chuan lungrual takin a pass ta 

a ni. 

 

<><><> 

ASSEMBLY- BILL 

 

Mizoram Legislative Assembly Budget Session chuan “The Mizoram 

(Prevention of Public Land Encroachment) Bill, 2026” chu vawiin khan lungrual 

takin a pass. 

 

Bill puluttu, Minister B.Lalchhanzova chuan vawiina bill a putluh The 

Mizoram (Prevention of Public Land Encroachment) Bill, 2026 chu The Mizoram 

(Prevention of Government Land Encroachment) Act, 2001 hlihna tur a ni a ti a, he 

dan hi kum 25 chhung hman a nih tawh bakah a chak lo hle tih sawiin,  kum 2001 

danin Government Land a tih chu a huapzo lo hle a,  tuna dan thar a putluh The 

Mizoram (Prevention of Public Land Encroachment) Bill, 2026-in a tum ber chu 

khawtin leh vengtinah vantlang ram anga ngaih- thlanmual, field leh dil pass awm si 

lo a awm a, chung ram venhimna zau zawk a awm theih nan sorkar ram chauh 

Government land tih chu Public land tia thlak an duh avangin he bill thar hi a pulut 

ti. 

 

Minister chuan he Bill tharah hian vantlang ram mi in an nek a, khawtlang 

tana hnawksak lehsual chi a awm a nih chuan Deputy Commissioner leh Assistant 

Commissioner te chu an thuneihna huamchhungah Bharatiya Nagarik Suraksha 

Sanhita 2023 dan hmangin an thuneihna hmang thei tura thuhneihna pek a ni a ti. 

 

Byte: Minister B.Lalchhanzova   

 

He Bill hi member hrang hrangin an sawiho hnuah House chuan lungrual 

takin a pass ta a ni. 

 

<><><> 

CS 

 

 Chief Secretary Pu Khilli Ram Meena kaihhruaiin mipuite tan sawrkar dawr 

awlsamna tura sawrkar dan tihtlem kawnga sawrkar laipui hmalakna ‘Compliance 

Reduction and Deregulation Phase II’ chungchang sawihona thutkhawm chu vawiin 

khan Conference Hall, MINECO-ah neih a ni a. He thutkhawmah hian Centre’s Task 

Force on Deregulation and Compliance Reduction-a Head Pu K.K. Pathak, leh a 

team-te an tel a ni. 

 

Chief Secretary Pu Khilli Ram Meena chuan sawrkarin mipuite zawm tur dan 

a tihtlem chu mipuite tan sawrkar dawr a awlsam zawk nan leh ram hmasawnna 



atana thil pawimawh tak a ni a ti a, Phase I-ah ngaihpawimawh bik Priority Area 23 

zingah Mizoram sawrkar chuan 17 hlawhtling taka an zawh tawh thu a tarlang a ni. 

 

Special Secretary Pu K.K. Pathak chuan Phase I-a Mizoram sawrkar hnathawh 

chu fakawm a tih thu a sawi a. Phase I-a India state hrang hrangte hnathawh that dan 

indawtah Mizoram chu 12-na niin, Phase II-ah chuan hei aia titha lehzual turin 

sawrkar official kalkhawmte a fuih a ni. 

 

Phase II-ah hian Priority Area 23 leh Optional Priority Area 5 thlan chhuah a 

ni a. Heng zingah hian insak phalna awlsam zawka pek te, sumdawng mite tana 

license neih ngai tihtlem te, kawlpetha rang zawka thlunzawm dan tur te, khualzinte 

tana thlenna tur nuam leh tlawm siam leh thil dangte telin, line department hotute 

nen sawihona  neih a ni. 

 

He thutkhawmah hian Department hrang hrang Secretary-te leh official 

thahnem tak an tel a ni. 

 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Naktuk zing dar 7 leh a chanve-ah Chanchinthar  puan leh a ni ang. 

 

<><><> 

KOLASIB HIGHWAY 

 

Kolasib Bawrhsap, Pu Robert C. Lalhmangaiha hovin National Highway 

thawmthat chungchang leh tun hnaia NHIDCL te laka pawl thenkhat in 

lungawilohna an lantir chungchanga hmalakna hrang hrang te thlirho in vawiin khan 

Kolasib ah meeting neih a ni a,  

 

He hunah hian Kolasib DC Pu Robert C. Lalhmangaiha chuan kawng siam 

hna chu chak zawka kalpui tur leh an intiamkamna anga a hun ruat chhunga 

hlenchhuak ngei turin NHIDCL te chu a chah a ni. Hemi rual hian, sum a awm a nih 

chuan a hun takah contractor-te bill tangte pe chhuak turin NHIDCL thuneitute a 

ngen bawk. Bawrhsap chuan tlawmngai pawl, Village Council leh MJA te chu 

thawhpui chhunzawm zel turin a sawm a, mipui tana thil pawimawh tak kawng siam 

hnate chu lo enpui a, lo vilzui turin a ngen nghal a ni. 

  

NHIDCL aiawhte chuan an intiamkamna anga an hna chu a hun taka zawh fel 

an tum thu leh an hmalakna tura an mamawhte an thlen nghal a ni. Kolasib Jt. VC 

aiawh, YMA leh MJA aiawhte pawhin an duh ber chu kawng tha neih a nih thu an 

sawi a, kawng tha zawk a awm theih nan sorkar leh NHIDCL te nena theihtawpa 

thawhho zel an inhuam thu an tarlang bawk. 

 

He hunah hian Kolasib DC leh SP bakah sorkar official te, Sub-Hqrs. YMA 

President, Kolasib Jt. VC Chairman, MJA aiawhte, NHIDCL aiawh leh an 

contractor-te an kalkhawm a ni. 

 

<><><>  



FREE CLINIC 

 

 Vawiin khan Champhai Chief Mefical Officer  Office buatsaihin Champhai 

District a Khuangthing Community Hallah Kum 60 chin chunglam te hriselna endik 

a ni a, Senior Medical officer Dr Joel Lalremsanga kaihhruaiin Health Dept.atanga 

hnathawktu medical team mi 5 ten an en a ni. 

 

Thawktute chuan Sorkarin kum upa zawkte hriselna a ngaih pawimawh 

avangin an tan programme-a ruahman tih an sawi a. Vawiin hian kum 60 chin 

chunglam dam lo mi 90 chuang hriselna an endik a, an mamwh angin damdawi a 

thlawnin an pe vek bawk a ni 

<><><> 

PM-AI SUMMIT 

 

Prime Minister Narendra Modia chuan AI chu mitin huapa hman thiam a 

pawimawh tih a sawi. Vawiina India AI Impact Summit New Delhi-a neihah 

khawvel ram hruaitu kalkhawm hmaah he thu hi sawiin Pu Modia chuan AI chu mi 

zawng zawng huapzoa siam leh mi hnuaihnung zawkte dawmkan nan abik takin 

Global South te tan hman uar ni se a ti a. Khawvelin hun thar a chuang kai mek tih 

sawiin mihring thiamna leh khawl finnate thawkdunin thil siam chhuah, hnathawh 

leh hmasawnna hun thlen mek a ni a ti a. AI chuan hna thawh dan a ti felfai ang a, 

rintlak leh nghawng nasa zawk neiin hna a siam dawn a ni a ti bawk. 

 

<><><> 

SUPREME COURT  

 

Supreme Court chuan a thlawna thil sem tam lutuk chuan ram 

eibar hmasawnna a ti thuanawp a ti. Chief Justice Surya Kant leh 

Justice Joymalya Bagchi leh Vipul M Pancholi te awmna bench chuan 

ramchhunga state tam zawk chu an sum thawhchhuah aiin an hmanral a 

tam zawk tih sawiin heti chung hian hmasawnna hlamchhiahin mipuite a 

thlawna thil semah an la thlem ngam a ti a.  TTamil Nadu Power 

Distribution Corporation Ltd-in mi hausa leh rethei thliar lova  a 

thlawna kawlphetha pek vek a tum chungchanga khinna a ngaihtuahnaah 

heng thu hi tarlan a ni a. Court chuan State te chuan a thalwna eitur 

emaw, cycle leh electric sem tur ngaihtuah loiin hna thar tam zawk siam 

a tul zawk a ti bawk  a ni  

 

<><><> 

 

BIHAR NAXAL FREE 

 

Bihar chu Naxal hel awm tawhlohnaah puan a ni. Vawiin khan Munger-ah 

Naxal hel ralthuam keng la awmchhun Suresh Koda chu sawrkar kutah a inpe a. 

Munger range DIG Rakesh Kumar-a chuan tun dinhmunah Bihar-a district 23 

chhungah ralthuam keng Naxal hel an awm tawh lo tih a puang a. Munger District 

Magistrate Nikhil Dhanraj chuan sawrkar laipuiin Naxal hel inpete chhawmdawlna 

tur a siam policy hmangin Suresh Koda pawh hi chhawmdawlna pek a ni ang a ti. 

 

<><><> 

 


